
Tillaga ráðherra um vindorkuver í Garpsdal í nýtingarflokk  

 

Inngangur 

Landvernd vill fyrst vekja athygli á að hér er í fyrsta sinn frá gildistöku laga nr. 48/2011 sem 

sitjandi ráðherra gerir einhliða breytingu þvert á tillögu verkefnisstjórnar og færir 

virkjunarkost úr biðflokki í orkunýtingarflokk. Þarna stígur ráðherra inn í mál á sviði 

sérfræðinga, sem krefst nánari umfjöllunar faghópa og verkefnisstjórnar sem er andstætt 

faglegum ferlum. Að færa verkefni úr verndarflokki í biðflokk annars vegar og hins vegar, 

eins og í þessu tilfelli, úr biðflokki í nýtingarflokk, bendir til takmarkaðrar virðingar fyrir 

stjórntækinu rammaáætlun. Það er mikill munur á því að færa úr biðflokki eða í biðflokk, 

hvað þá þegar um jafn afdrifaríka tillögu ráðherra er að ræða eins og að færa Garpsdal í 

nýtingarflokk. Landvernd hefur kynnt sér áform um byggingu vindorkuvers við Garpsdal á 

fyrri stigum máls og skrifað viðeigandi umsagnir.  

 

Úrskurður Úrskurðarnefndar umhverfis- og auðlindamála 

Landvernd vill sérstaklega vekja athygli á úrskurði Úrskurðarnefndar umhverfis- og 

auðlindamála í máli nr. 78/2020 frá desember 2020 varðandi einmitt þetta verkefni í 

Garpsdal. Í þeim úrskurði staðfesti nefndin að rannsóknir á fuglum með VP-aðferð (Vantage 

Point) skyldu standa a.m.k. í tvö ár og skráning ferða arnarunga jafnlengi, í samræmi við 

leiðbeiningar Scottish Natural Heritage. 

Náttúrufræðistofnun Íslands taldi í umsögn sinni frá 14. maí 2019 að fuglarannsóknir væru 

ófullnægjandi til að meta áhrif á fuglalíf og benti á að hvorki væri gert ráð fyrir að setja 

senditæki á erni né stuðst við radarmælingar. 

Það vekur furðu að ráðherra skuli leggja til færslu í nýtingarflokk án þess að gera grein fyrir 

hvort þessar rannsóknir sem úrskurðarnefnd krafðist hafi verið framkvæmdar að fullu, hvort 

senditæki hafi verið sett á erni, eða hverjar niðurstöður rannsóknanna eru. 

Umhverfismatsskýrsla hefur verið lögð fram til Skipulagsstofnunar en opinberar niðurstöður 

fuglarannsókna hafa ekki verið gerðar aðgengilegar. 

 

Um tillöguna 

Ákvörðun ráðherra um að leggja til að Garpsdalur fari í nýtingarflokk gengur þvert á faglega 

niðurstöðu verkefnisstjórnar rammaáætlunar. Samkvæmt 5. gr. laga nr. 48/2011 eiga 

virkjunarkostir í biðflokki að vera þeir sem „talið er að afla þurfi frekari upplýsinga um" - 

nákvæmlega sú staða sem verkefnisstjórn taldi að Garpsdalur væri í. Að færa verkefni í 

nýtingarflokk án þess að þessar upplýsingar liggi fyrir brýtur gegn grundvallarforsendum 

laganna. 

 

Andstaðan í samfélaginu er vanmetin af ráðherra þar sem íbúar hafa smátt og smátt verið að 

gera sér betur grein fyrir mögulegum afleiðingum. Landvernd hefur fengið fjölmörg erindi frá 

íbúum á svæðinu sem hafa áhyggjur af áhrifum verkefnisins á náttúru og samfélag. Það er 

bæði gömul og ný staðreynd að íbúar í smærri samfélögum eru almennt varfærnir í að gefa 

upp afstöðu sína til framkvæmda sem þessara til að forðast aðild að klofningi í samfélagi. 

 

Orðræða og gjörðir ráðherra 

Landvernd minnir á að ráðherra hefur sjálfur lýst opinberlega yfir að ekki verði hreyft við 

frekari vinnu af hálfu ráðuneytisins um framvindu vindorkuvera hér á landi fyrr en að fyrir 

liggi lagaumgjörð og viðhlítandi regluverk til að vinna eftir. Þegar horft er til þessarar 

orðræðu ráðherra er ákvörðunin um nýtingarflokkun í kjölfarið mikil vonbrigði. Fylgiskjal 

með tillögu ráðherra er órökstutt og efnisrýrt og erfitt að átta sig á hvað liggi að baki 

tillögunni sem hefur nú þegar valdið umtalsverðum ágreiningi í héraði og utan sveitar.  

 

Um stöðu rammaáætlunar 

Landvernd hlýtur að framangreindu að íhuga hvaða hug ráðherra orkumála beri til 

stjórntækisins rammaáætlunar þegar annars vegar er horft til orða og gjörða. 

Þær ákvarðanir sem hafa verið teknar af ráðherra orkumála, þar sem fjöldi verkefna hefur 

þegar verið færður handvirkt í átt að nýtingarflokki á sama tíma og ekkert verkefni  hefur 

verið fært í verndarflokk, sýna að stjórntækið rammaáætlun, sem með lögum var ætlað að 

virka sem faglegt stjórntæki og a.m.k. viðleitni til sátta, hefur nú verið tekið úr sambandi. 

Hvað næst?  

Í ljósi þessa telur Landvernd óhjákvæmilegt að árétta við ráðherra það sem fram kemur í lögum 

nr. 48/2011, að ekki skuli taka ákvörðun um nýtingu einstakra svæða til orkuvinnslu, nema að 

undangenginni faglegri greiningu. Lagagreinin felur í sér að sú faglega greining sem fara skal 

fram, sé til þess gerð að lagt sé mat á verðmæti og áhrif m.t.t. fjölmargra áhrifaþátta sem varða 

m.a. náttúru, menningarminjar og samfélagsleg áhrif. Niðurstöðum faghópa, sem skipaðir eru 

sérfræðingum á viðkomandi sviðum, er svo að lokinni ítarlegri rýningu skilað til 

verkefnisstjórnar. Verkefnisstjórn vegur svo og metur niðurstöðu faghópa og skilar tillögu um 

flokkun viðkomandi verkefna til Alþingis / ráðherra. Í þeirri tillögu er umræddum landsvæðum 

og virkjunarkostum raðað í orkunýtingarflokk, biðflokk eða verndarflokk. 

Eins og fram kemur í 5. gr. laga nr. 48/2011 falla þeir virkjunarkostir í biðflokk „sem er talið 

að afla þurfi frekari upplýsinga um svo meta megi á grundvelli sjónarmiða sem fram koma 

í 4. mgr. 3. gr. hvort þeir eigi að falla í orkunýtingarflokk eða verndarflokk“. 

Það er mat Landverndar að ráðherra hafi í fylgiskjali með skýringum sínum ekki sýnt að þar 

liggi faglegar forsendur eða haldbær rök að baki til að komast að annarri niðurstöðu en 

verkefnisstjórn um Garpsdalsverkefnið. Þar er ákall um nánari skoðun sérfræðinga og 

faghópa enda skortir meiri upplýsingar til að hægt sé að meta og taka ákvörðun á faglegum 



 
grunni. Verði slík einföldun ferla og regluverks að veruleika, þá er uppi alvarleg staða í 

náttúruverndarmálum í landinu og allt tal um samtal og sátt að engu haft.  

Niðurstaða verkefnisstjórnar 

Í niðurstöðu verkefnisstjórnar um Garpsdal segir: „Virkjunarkosturinn er í jaðri 

verndarsvæðisins Breiðafjarðar, sem er mikilvægt fuglasvæði. Helstu rök fyrir því að þetta 

verkefni er flokkað í biðflokk er að í vinnu faghóps 1 hafa komið fram bætt gögn um farleiðir 

hafarna. Þessi nýju gögn sýna að hafernir fljúga í einhverjum tilvikum nálægt og mögulega 

yfir mögulegt virkjunarsvæði í Garpsdal. Það er því niðurstaða verkefnisstjórnar að leggja til 

við ráðherra að virkjunarkosturinn verði í biðflokki á meðan þeirri óvissu er eytt.“ 

Um leið og ráðherra ákveður að leggja til að Garpsdalur fari í nýtingarflokk leggur hann fram 

mjög tvíræða áherslu í fylgiskjali, en þar er lögð áhersla á að varúðar sé gætt  hvað varðar áhrif 

umrædds vindorkuvers á hafarnarstofninn: „Frekari greiningar fari fram og að leitað verði 

leiða til að eyða óvissu um möguleg áhrif virkjunar á haförninn“  Landvernd hlýtur að 

gagnrýna slíka aðferð sem hér er beitt raunverulega gegn því sem er mest um vert að vernda á 

svæðinu sem er íslenski haförninn. 

Varúðarregla og þörfin fyrir frekari greiningar sérfræðinga eru veigamestu ástæðurnar fyrir því 

að verkefnið var sett í biðflokk. Því er dapurlegt á að líta að greiningin sem gera á samkvæmt 

leiðbeiningum ráðherra má túlka á þann veg að leitað skuli leiða til að fá niðurstöðu 

vindorkunni í hag. Það er ekki faglegt að mati Landverndar að ráðherra sjálfur sé farinn að 

leggja til leiðbeiningar um rannsóknir sérfræðinga. 

 

Haförninn 

Fram hafa komið ný gögn um ferðir hafarnar á fyrirhuguðu vindorkusvæði sem um getur 

réttilega í fylgiskjali. Samkvæmt nýjustu gögnum Náttúrufræðistofnunar eru 90 varpapör 

hafarna á Íslandi árið 2024, upp frá aðeins 20 pörum árið 1960. Um 60-67% þessara para 

verpa við Breiðafjörð. Verkefnisstjórn rammaáætlunar staðfesti að gögn sýna að hafernir 

fljúga nálægt og mögulega yfir virkjunarsvæði í Garpsdal. Erlend reynsla sýnir alvarlegar 

afleiðingar - á Smøla vindorkugarðinum í Noregi eru vísbendingar um dráp á 28 haförnum á 

árunum 2005-2009 eingöngu vegna áflugs á vindorkuver. Landvernd hefur upplýsingar sem 

benda til þess að rannsóknir hafi verið langt frá því að skila þeim tilætluðu gögnum sem hægt 

væri að byggja á. Mælingar stóðust ekki væntingar,  meðal annars vegna tæknilegra 

örðugleika í sendibúnaði og fleiri þátta. Því ber að varast ofmat á upplýsingum vegna senda 

sem settir hafa verið á nokkuð marga unga erni en þeir sendar hafa í einhverjum tilfellum 

alveg brugðist. Í annan stað er mikilvægt að hafa í huga að sendar til að fylgjast með ferlum 

fuglanna hafa ekki verið settir á fullorðna haferni. Einmitt fullorðnir fuglar kunna að vera í 

mestri hættu meðal annars þar sem hreiðurstæði eru á nærsvæði áformaðs vindorkugarðs í 

Garpsdal. 

 

Lokaorð 

Haförninn er á válista og Garpsdalur innan þess þrönga radíuss sem haförninn heldur sig á að 

langmestu leyti. Þá hefur fálkastofninn átt mjög undir högg að sækja en á liðnu ári varð hrun í 

stofni fálkans en hann er þekkt fórnardýr vindorkuvera. Fyrirhugað vindorkuver í Garpsdal er 

í jaðri Breiðafjarðar sem telst til alþjóðlega mikilvægs fuglasvæðis. Breiðafjörðurinn er auk 

þess helsta útbreiðslusvæði hafarna á Íslandi, en þar verpa hátt í tveir þriðju hlutar stofnsins. 

Haförn er flokkaður í hættu (EN) á íslenskum válista vegna þess hve stofninn er lítill og 

einangraður. Reynsla erlendis frá hefur sýnt að hafernir eru viðkvæmir fyrir áflugi á 

vindmyllur og í tillögum verkefnisstjórnar kemur fram að gögn sýni flug hafarna um eða við 

fyrirhugað virkjunarsvæði. Þá rímar tillagan illa við yfirlýsingar ráðherra um að engar 

vindorkuframkvæmdir verði að veruleika fyrr en að lagaumgjörð liggur fyrir.  

Það er því ljóst að virkjunarkosturinn Garpsdalur er bæði í jaðri alþjóðlega mikilvægs 

fuglasvæðis og helsta búsvæðis hafarnar á Íslandi og ítrekar Landvernd og tekur undir með 

Fuglavernd að virkjunarkosturinn verði settur í verndarflokk. 

 

Með vinsemd og virðingu, fh. stjórnar Landverndar 

Þorgerður María Þorbjarnardóttir formaður 

 

 

 

 

 

 

 

 

 

 

 

 

 

 

 

 

  


